
    CRITERIOS DE EDICIÓN




    Os textos que aquí se presentan parten da segunda edición de Bebedeira, incluída no libro Cantarenas. Bebedeira, Valdeorresas, Dionisias (Edicións do Castro, 1981), última versión revisada polo autor.




    Para esta edición actualizouse a ortografía e a gramática segundo as normas actuais vixentes, aínda que se respectaron formas orixinais nos casos en que influísen ou alterasen notablemente a rima e a métrica, tentando manter a esencia dos textos, pero adaptándoos ao lectorado de hoxe.


  




  




  

    Á lembranza dos meus pais


  




  




  

    Ás retortas cepeiras, barroco motivo da verde 




    sinfonía do meu val: ao viño de Valdeorras, 
que é o mellor do mundo




    Teu cabelo é viño branco,




    os teus beizos viño tinto,




    os teus ollos augardente…




    quixera beberte a bicos!




    De dourado viño, a lúa,




    era unha cunca moi chea,




    o vento, a soprar, chimpouna,




    e lixouse o azul do ceo




    coas pingotas das estrelas.




    Vou gateñar ata enriba




    e beber, pinguiña a pinga.




    No caderno do camiño.




    aprender quero a escribir:




    un palote,




    un ese,




    outro ese…




    a facer eses e a rir




    que teño de mestre




    o viño!




    Todas as casas do pobo




    xogan ás escondedelas,




    eu ando por apillalas…




    ai de min, que non dou con elas!




    As albres xogan á roda;




    o leste xoga coa chuvia…




    Eu? A medir, a medir




    cen mil vegadas a rúa:




    unha,




    dúas




    catro varas…




    saíu mal a medición,




    ai maos raios a partan!




    Dous equipos de rabudos




    xogan co mundo ao balón,




    chutan,




    corren,




    driblan,




    centran…




    Ai malpocados de nós!




    Alirón,




    o viño da miña adega




    será sempre campión!




    Alirón,




    que este mundo é un pión,




    que o vento, por xogar con el;




    cunha baraza o enliou,




    guindouno ao chan,




    dando voltas




    nunha cuba tropezou,




    pegoulle un calco nun aro,




    toda a cuba esnaquizou,




    o viño que estaba nela




    unha fervenza formou




    que funga nos meus ouvidos,




    que bate na niña testa




    e anda a correr coma un río…




    Veña viño e non cervexa,




    que a cervexa é auga choca




    que fai arrotar e cheira,




    e o viño é sangue de Cristo




    que se bebe ata na igrexa!




    (Trinta rodas a rodar;




    trinta mocas a mallar;




    trinta globos a voar;




    trinta bombas a estoupar;




    trinta porcos a rosmar;




    mil mulleres a chorar;




    cen beatas a pregar;




    mil demos a me levar…)




    meu corpo a se amolegar…




    Arreparen por testigos




    que vou un pulo a pegar




    e chega ata unha estrela




    e dela me pendurar




    e golsar




    en-




    col




    da




    Terra.




    Voltas e viras,




    viras e voltas;




    bailan as casas;




    choutan as portas;




    danzan as pedras;




    corre o camiño…




    tangue o acordeón o diaño do viño!


  




  

    HIMNO AO VIÑO




    Gloria a Deus!




    Louvanzas a El-Señor,




    que, encol da pobre terra,




    esta benzón botou




    do viño das cepeiras!




    Gloria a Deus!




    Louvanzas a El-Señor!




    Por nos redimir




    Cristo o sangue deitou;




    aquel sangue




    mouro acio o aparellou;




    na vendima




    (nova e leda paixón)




    o acio mouro fará de redentor




    pra as penas desbotar




    pra nos redimir da dor.

